
Studij engleskog jezika i književnosti postoji od akademske 2002/03. godine. Osnovan je u okviru 

Pedagoškog fakulteta koji je 2013. godine prerastao u Filozofski fakultet Univerziteta u Zenici. Od 

samih početaka studij je koncipiran kao opšti studij engleskog jezika i književnosti tj. kao filološki 

studij uz koji se stiče i osnovna nastavnička naobrazba. Za razliku od svih drugih profesija u kojima se 

može poznavati engleski jezik i biti uspješan u komunikaciji na ovom jeziku, svršenici studijskog 

programa Engleski jezik i književnost su stručnjaci za jezik; oni posjeduju osnovna formalna 

lingvistička znanja o jeziku uopšte, o engleskom jeziku, o svom maternjem jeziku, o stručnim 

registrima i lingvističkim aspektima ovih registara, te o sociolingvističkim aspektima odnosa dvaju 

jezika   (engleskog   i   bosanskog/hrvatskog/srpskog).   U   kontekstu budućeg razvoja BiH, njenog 

puta prema EU i otvorenosti prema svijetu u cjelini, a s obzirom na globalnu ulogu engleskog jezika, 

potreba za specijalistima za engleski jezik u našem društvu je nedvojbena. Ovaj studij je ulaznica za 

mnoga zanimanja i profesije, kao i za nastavak obrazovanja u oblasti filologije i drugih srodnih 

disciplina. 

Po svom sadržaju i ciljevima ovaj studijski program priprema stručnjake za jezička pitanja vezana za 

engleski jezik, prevođenje i obrazovanje. Dodiplomski studijski program je koncipiran kao osnova za 

više cikluse studija iz filologije i srodnih disciplina i priprema studente za nastavak školovanja na II 

ciklusu studija. S obzirom na Evropsku orijentaciju BiH i ulogu engleskog jezika u komunikaciji na 

globalnom nivou, potrebe za stručnjacima za engleski jezik postoje osim u obrazovanju i u oblastima 

poput prevodilaštva, izdavaštva, novinarstva, kulture, turizma i hotelijerstva, saobraćaja i 

komunikacije i sl. 

Studij engleskog jezika i književnosti je jedan od studijskih programa prisutan na Filozofskom 

fakultetu - od samog njegovog osnivanja. Kao studij stranog jezika on je neizostavan dio filoloških 

studija Filozofskog fakutleta u Zenici, i uklapa se u misiju i strategiju ovog fakulteta i razvoja 

humanističkih naučnih i stručnih disciplina u okviru UNZE. 

Program je u svojim osnovnim crtama usklađen sa drugim sličnim programima u BiH, ali istovremeno 

posjeduje i specifičnosti u programskom sadržaju pojedinih lingvističkih predmeta, kao i u konceptu 

organizovanja I ciklusa studija u trajanju od 4 studijske godine. 

Odsjek za engleski jezik i književnost Filozofskog fakulteta u Zenici povezan je sa sličnim odsjecima na 

drugim univerzitetima, sa osnovnim i srednjim školama ZDK, Pedagoškim zavodom te Ministarstvom 

obrazovanja ZDK, sa kulturnom zajednicom, British Councilom u Sarajevu, te pojedinim agencijama 

za prevođenje i podučavanje engleskog jezika. 


